
Naalakkersuisut Aasianni inunnut annertuumik innarluutilinnut ulloq unnuarlu 

paaqqinniffimmik pilersitsinissaq pillugu kingusinnerpaamik UPA 2020-mi 

pilersaarummik saqqummiusseqqullugit peqquneqarnissaannik Inatsisartut 

aalajangiiffigisassaattut siunnersuut. 

(Inatsisartunut ilaasortaq, Stine Egede, Inuit Ataqatigiit) 

 

  

Akissuteqaat 

Peqqissutsimut, Isumaginninnermut Inatsisinillu Atuutsitsinermut Naalakkersuisoqarfik 

Siullermeerneqarnera 

 

 

Aalajangiiffigisassatut siunnersuummut saqqummiunneqartumut Naalakkersuisut qujapput.  

 

Inuit innarluutillit pillugit suliassaqarfik Naalakkersuisunit pingaartinneqartorujussuuvoq. 

Inuit innarluutillit pitsaanerpaanik atugassaqartinneqarnissaat pingaaruteqarpoq. 

Taamaattumik inunnut innarluutilinnut suliassaqarfimmi inuit innarluutillit pitsaasumik 

inuuneqarnissaat Naalakkersuisut anguniagassaattut pingaarnersaavoq.  

 

Suliassaqarfiup tamatuma Naalakkersuisunit pingaartinneqartorujussuunera inuit innarluutillit 

tapersersorneqarnissaannik inatsisissatut siunnersuuteqarneratigut, kiisalu Pissassarfik, 

Inunnut Innarluutilinnut Sullissivimmik Nunamut Tamarmut Atuuttoq,  aamma Inuit 

Innarluutillit Illersuisoqarfiat, Tilioq, pilersinnerisigut erseqqissarneqarpoq. 

 

Inunnut annertuumik innarluutilinnut ulloq unnuarlu paaqqinniffinni ullumikkut nappaatit 

assigiinngitsorpassuit suussusersisarpaat, tamatumani nappaatit suussusersineqartut pineqartut 

qitiutinneqarlutik. Neqeroorutaareersut tamakku neqeroorutigineqaannartarnissaat 

ineriartorteqqinneqarnissaallu pingaaruteqarpoq. Inunnut innarluutilinnut ulloq unnuarlu 

paaqqinniffinni suliassaqarfinnut tamakkununnga immikkut illuinnartunut sulisunik 

pisariaqartinneqartunik sulisussarsiorneq ajornakusoortorujussuusoq misigineqartarpoq. 

Suliassaq unammillernartoq taanna qitiutinneqartariaqartoq Naalakkersuisut isumaqarput.  

 

Inunnut innarluutilinnut ulloq unnuarlu paaqqinniffiit ineriartorteqqinneqarnissaat 

siunertaralugu Danmarkimi Sødisbakkemik Mariagerip eqqaaniittumik 

suleqateqartoqalersimavoq. Sødisbakke tassaavoq inersimasunut timimikkut tarnimikkullu 

malunnaateqarluartumik piginnaasakillisimasunut immikkut perorsaavittut najugaqarfissatut 

sammisassaqarfissatullu neqeroorut. Suleqatigiinnerup tamatuma malitsigisaanik ilaatigut 

paarlaasseqatigiinnissamik isumaqatigiissuteqartoqarsimavoq, tamatumani sulisut Kalaallit 

Nunaanneersut Sødisbakkemukarsinnaanngorlugit. Tamanna ilutigalugu immikkut ittunik 

ilisimasallit Sødisbakkemeersut ilaatigut sulisunik sianiutinut tunngasunik ilinniartinniarlugit 

Kalaallit Nunaannukassapput. Paarlaasseqatigiinnissamik isumaqatigiissummi sulisut kalaallit 

sulinerit pillugit ilisimasaqalernikkut misilittagaqalernermikkullu piginnaasaminnik 

ineriartortitsiffigineqassasut siunertarineqarpoq. 

Ulloq unnuarlu paaqqinniffinni sulisut taarseraappallaarnerat aamma sulisussanik 

ilinniarsimasunik sulisussarsiniarnerit pingaarnertut unammillernarnerpaapput. Suliassap 

unammillernartup tamatuma ulloq unnuarlu paaqqinniffinni sulineq ajornakusoornartippaa, 

tamannalu inatsisitigut pisussaaffigalugu ukiumoortumik nalunaarusiami Naalakkersuisut 

ukiut tamaasa Inatsisartunut tunniuttagaanni allassimavoq. Taamaattumik inuit innarluutillit 

pillugit suliassaqarfimmik ineriartortitsinermi ulloq unnuarlu paaqqinniffinni sulisut 

sulinermikkut piginnaaneqarluarnissaat aamma sulisussarsiornermik ajornartorsiuteqarnerup 

iluarsineqarnissaa qitiutinneqartariaqartut Naalakkersuisut isumaqarput.  

 

Inunnut innarluutilinnut suliassaqarfimmi aningaasat pitsaanerpaamik atorneqarnissaat 

aamma tamanna ilaatigut ulloq unnuarlu paaqqinniffinni sulisunik piginnaanngorsaanikkut 

pissasoq Naalakkersuisut pingaartippaat.  

 

Inunnut innarluutilinnut ulloq unnuarlu paaqqinniffimmik Aasianni pilersitsinikkut 

paaqqinniffinni pioreersuni sulisunik immikkut ittunik ilinniagaqarsimasunik 

sulisussarsiorneq ajornakusoortunngoriaannaavoq. Suliatigut piginnaasat 

pitsaavallaanngitsumik siammarterneqassappata tamanna inunnut innarluutilinnut tussaaq. 

 

Tamakkununnga ulloq unnuarlu paaqqinniffiit sumiiffiit apeqqutaatinnagit pisariaqartitsinerit 

tunngavigalugit pilersinneqartassasut pitsaanerussasoq Naalakkersuisut isumaqarput.  

 

Tamakku pissutigalugit siunnersuut itigartitsissutigineqassasoq Naalakkersuisut 

inassuteqarput. 

 


